
La villreinen leva! 
v/Bjarte Hestdalen 
Fiskestigen 1182 
3890 Vinje 
 

Til: 
 
Eidfjord kommune 
Simadalsvegen 1 
5783 EIDFJORD 
postmottak@eidfjord.kommune.no 
 
 
                                                                                       18.3.2026 
 
 

Vedr.: Eidfjord Resort, Sysendalen Invest AS og ny søknad om rammetillatelse og 

igangsettingstillatelse for prosjektet Eidfjord Resort med tilhøyrande skianlegg 

Vi i La villreinen leva! krev ein fullstendig ny søknadsprosess med full 

plangjennomgang, inkludert ny konsekvensutgreiing (KU), og sjølvsagt ei oppfølging 

av regjeringa sine instruksjonar om restriktiv og disiplinert arealforvaltning i 

villreinfjellet og i randsonene. 

Vi er kjende med at det alt er i gang samtalar mellom ny tiltakshavar og Eidfjord 

kommune for å finne løysingar for å «oppdatere» utgåtte rammeløyve og tidlegare 

omsøkte igangsetjingsløyve. Dette tvingar seg openbert fram på grunn av 

treårsregelen om bortfall i plan- og bygningslova § 21-9, sjå nedanfor. 

Sitatet nedanfor er henta frå Lovdata: 

Lov om planlegging og byggesaksbehandling (plan- og bygningsloven) 

Kapittel 21. Krav til innhold og behandling av søknader 

§ 21-9. Bortfall av tillatelse 

«Er tiltaket ikke satt i gang senest 3 år etter at tillatelse er gitt, faller tillatelsen 

bort. Det samme gjelder hvis tiltaket innstilles i mer enn 2 år. Disse 

bestemmelser gjelder tilsvarende for dispensasjon. Fristene kan ikke 

forlenges.» 

Det blir presisert i første ledd siste punktum at fristane ikkje kan forlengjast, og det 

ligg tungtvegande grunnar bak dette. 

Vi viser også til tolkningsuttale frå regjeringa, datert 27.02.2020, om når treårsfristen 

etter pbl. § 21-9 første ledd byrjar å løpe: «Treårsfristen etter pbl. § 21-9 første ledd 

første punktum skal ivareta flere hensyn.» 

Vidare heiter det: 

«Formålet bak fristregelen (…) er at man skal sikre at godkjente byggearbeider 

kommer i gang innen rimelig tid etter at tillatelse er gitt. Dette vil for det første 

motvirke at tiltakshavere har byggetillatelse uten konkrete planer om å sette i 

gang bygging. For det andre vil eksistensen av eldre, ubenyttede tillatelser 

som ikke nødvendigvis vil komme til å bli realisert, vanskeliggjøre 

arealplanlegging. For det tredje vil nye offentlige bestemmelser med krav til 

bygningers standard eller nye planer med videre kunne bli innført, uten at man 

kan gjøre disse gjeldende overfor allerede tillatte, men ikke igangsatte 

arbeider.» 

(vår utheving) 

Det blir også understreka at naboar og gjenbuarar kan ha reelle innvendingar som har 

grunnlag i forhold som ikkje låg føre då tillatelsen vart gitt. 

I denne saka har svært mykje av dei grunnleggjande føresetnadene for det bortfalne 

rammeløyvet endra seg vesentleg. 

 

Dette gjeld mellom anna kunnskapsgrunnlaget om villrein. Då arbeidet med 

kommunedelplan for Sysendalen starta i 2014, og vidare i planomtalen frå 10.12.2015, 

vart det i stor grad lagt til grunn vurderingar om at området hadde avgrensa eller 

marginal betydning for villrein. Desse vurderingane vart tillagt stor vekt då planen 

seinare vart vedteken av Eidfjord kommune og stadfesta av departementet i 2019. 

Seinare har det kome fagleg kunnskap som peikar i ei anna retning. Norconsult si 

analyse av verknader for villrein, datert 13.03.2020, viser større påverknad på villrein 

enn det som låg til grunn i den tidlegare planprosessen. Dette tilseier at kommunen 

ikkje utan vidare kan leggje dei gamle føresetnadene til grunn i ny behandling av saka. 

Det må også leggjast vekt på at det allereie i den opphavlege planprosessen kom klare 

faglege innvendingar mot tiltaket. Planomtalen dokumenterte sjølv inngrep i 

villreinområde, tap av inngrepsfri natur og vesentleg auke i aktivitet og ferdsel. 

Fylkesmannen fremja motsegn og peika mellom anna på konflikt med regional plan 

for Hardangervidda, manglande vurderingar etter naturmangfaldlova og at avbøtande 

tiltak ikkje var tilstrekkelege. Også Villreinnemnda åtvara mot ringverknader av auka 

ferdsel og manglande kunnskapsgrunnlag. 

I tillegg viser GPS-posisjonar frå 2020 og fram til idag at villrein faktisk nyttar området. 

Dette er viktig ny dokumentasjon. Når nyare faglege analysar og faktiske posisjonar 

viser bruk av området, kan det ikkje lenger leggjast til grunn ei forenkla forståing av at 

området har lita betydning for villrein. Dette må få reelle følgjer for kommunen si 

vidare saksbehandling. 

Eidfjord kommune må no leggje vekt på all ny kunnskap om villreinen sin vanskelege 

situasjon som har kome fram gjennom det omfattande arbeidet med nye tiltaksplanar 

og gjennom arbeidet for å betre tilstanden for villreinen på Hardangervidda. Etter 

kvalitetsnorma er tilstanden for villreinen på Hardangervidda dårleg, og han skal 

forbetrast. Av dette følgjer òg dei statlege føringane om restriktiv arealforvaltning i 

villreinfjellet. Det er eit klart krav frå regjeringa at det skal vera god disiplin i 

arealforvaltninga med tanke på villreinen si framtid. 

Det som skjer no, framstår for oss som om tiltakshavar ønskjer å fremje det same 

planforslaget med tilhøyrande vedlegg som ein fekk løyve til av dåverande 

kommunalminister Monica Mæland i 2019. Det kan sjå ut som om tiltakshavar ønskjer 

å få på plass ei forenkla og summarisk saksbehandling. Dette er i så fall uakseptabelt. 

Det må vera ein tydeleg og open prosess, ettersom tiltaket alt i 2019 var svært 

omstridd. Argumenta mot prosjektet er etter vårt syn endå sterkare i dag enn dei var 

då. 

 

• La villreinen leva! krev ein fullstendig ny og open planprosess. 

• Vi krev at Eidfjord kommune følgjer nye og strengare statlege krav og 

tilrådingar til restriktiv arealplanlegging i villreinområde og tilstøytande soner. 

• Vi krev at Eidfjord kommune vektlegg den store mengda ny kunnskap om 

villreinen sin situasjon og kva som skal til for å ta vare på han. 

 

Noreg har eit internasjonalt ansvar for å ta vare på villreinen. Det blir lagt ned ein stor 

innsats nasjonalt for å få dette til. Villreinen treng større samanhengande areal og lett 

tilkomst til dei beste beite- og kalvingsområda. Her må Eidfjord kommune vera sitt 

ansvar bevisst. 

«Ingen skal gjera alt, men alle skal gjera litt.» - Andreas Bjelland Eriksen 

Vi må handle no når moglegheita er der til å hjelpe villreinen.  

Det er for seint å angre når han er borte. 

 

Vennleg helsing 

styret i La villreinen leva! 

Bjarte Hestdalen (Vinje), leiar 

tlf. 97 76 23 31, bjarte.hestdalen@hotmail.com 

Guri Sørumgård Botheim (Dovre), nestleiar 

tlf. 97 03 16 24, guri@lavillreinenleva.no 

Heimeside: 

www.lavillreinenleva.no 

Følg oss:  

Facebook  |  Instagram  |  Bluesky  

mailto:bjarte.hestdalen@hotmail.com
http://www.lavillreinenleva.no/
https://www.facebook.com/groups/lavillreinenleva/
https://www.instagram.com/villreinlykke/
https://bsky.app/profile/villreinlykke.bsky.social

